
Sukarra tratatzeko aholkuak 

Sintomak tratatzeaz gain, sukarraren jatorria zein den jakitea da garrantzitsuena 

Jabier Agirre 

Aste honetan aholku eta gomendio erraz batzuk emango ditut arrunta bezain deserosoa den sukarrari ahalik eta modu onenean aurre egiteko. Erantzun diezaiegun, bada, eguneroko bizimoduan sortzen diren galderei. 

Zer da sukarra? 

Gorputzaren tenperatura normaltzat jotzen diren balioetatik gora igotzea da sukarra. Baina zeintzuk dira balio normalak? Sukarra dela esango dugu tenperatura besapean edo galtzarbean neurtu eta 38 gradutik gora dagoenean, eta gradu erdi gehiago tenperatura ipurtzuloan neurtzen bada. Gorputzaren tenperatura 37,5 eta 38 gradu artean dagoenean, berriz, sukar-puntuaz hitz egingo dugu. 41 gradutik gora, berriz, prozesu larri baten aurrean gaude, eta behar-beharrezkoa da medikuarengana joatea. 

Non hartu behar da tenperatura? 

Gorputzaren tenperatura aldatu egiten da termometroa zein gorputz-ataletan jartzen den kontuan hartuta. Hala ere, irizpide orokor moduan, pertsona helduetan onena termometroa besapean jartzea izaten da, eta tenperatura neurtzen ari garen bitartean mugimendu gogorrik edo bat-batekorik ez egitea. Bularreko haurretan -urtebetetik beherakoetan-eta ume txikietan, aldiz, tenperatura neurtzeko lekurik fidagarriena ipurtzuloa izaten da. 

Zer-nolako termometroa erabili behar dut? 

Merkuriodunak izan ohi dira zehatzenak, baina badirudi Europako Legebiltzarrak termometro horiek debekatzen dituen araudia onartu duela. Hemendik urte eta erdira aplikatuko dute legedi hori.Termometro digitalak ere badaude. Horiek, ziurrak izateaz gain, segundo gutxitan esaten dute gaixoak sukarra duen edo ez. Beste aukera bat belarriko termometroak dira. Horiek ere bizkorrak dira, baina ez horren fidagarriak. Kopetakoek sentsore infragorri baten bidez atzematen dute beroa, baina garestiak dira eta ingurumeneko baldintzek neurketa desitxura dezakete. 

Zerk sortzen du sukarra? 

Sintoma hori agertzea ekar dezaketen arrazoiak asko eta oso diferenteak izan daitezke. Kasurik gehienetan birusengatiko infekzioak izaten dira, eta horiek denbora mugatuan izan ohi dira. Gainerako kasuetan, ohiko gaitz infekziosoak izango dira. Horiek nahiko erraz diagnostikatzen dira: pneumonia, gernu-infekzioa edo gastroenteritisa, besteak beste. Gaixotasun ez-infekziosoek sortua izatea ez da hain arrunta, eta talde handi horren barruan daude tumoreak, gaixotasun immunologikoak, gaitz inflamatorioak eta botika batzuk. 

Zer sintoma agertzen dira sukarrarekin batera? 

Gorritzea, izerdialdiak, hotzikarak, giharretako mina eta buruko mina dira sukarrarekin agertzen diren sintomarik arruntenak, baina Familia Medikuntzako elkartearen arabera, sukarra zerk sortu edo eragiten duen jakitea da garrantzitsuena. «Gaixotasun batean nabarmentzen den sintoma bakarra sukarra denean, fokalizatu gabeko sukarra esaten zaio. Etengabeko behaketa eta zainketa eskatzen da horrelakoetan». 

Eta umeekin, zer? 

38 gradutik gorako gorputz tenperatura jotzen da sukartzat umetan, ipurtzuloan neurtua, betiere. Sukarraren kontrako botika bat ematea komeni da, ondoeza kentzeko eta konbultsioei aurrea hartzeko. Botikaren dosiak errespetatu behar dira, umearen adinaren arabera kopurua doituz. Botikarekin batera bainu epelak, konpresa hezeak eta likido ugari eman behar zaizkio umeari. Egokiena edari freskoak eta azukredunak ematea da. Ez da erabili behar bainu hotzik, ezta alkoholez bustitako zapirik edo konpresarik ere. Hiru hilabetez azpiko haurtxoen kasuan, tenperatura 40 gradutik gorakoa baldin bada-ez ahaztu ipurtzuloan neurtua besapean baino ia gradu bat gehiago markatzen duela termometroak- edo haurra negar bizian badago, hobe da medikuari berehala deitzea. Baita haurra suminkor badago ere, edo lokartua, nahastua, arnasteko zailtasunak baldin badauzka, gorakorik izanez gero edota azalean pinporta edo mantxa gorriak agertzen bazaizkio. 

Bost urtetik beherako umeetan, tenperaturaren gorabehera bizkorren ondorioz konbultsioak ager daitezke. Konbultsio-krisi horiek ez dute bost minutu baino gehiago irauten eta bat-batean desagertzen dira. Epe horretan desagertzen ez bada, larrialdietako zerbitzu batera joatea da onena. 

Nola tratatzen da sukarra? 

Sukarraren sintomak izanez gero, egin beharreko aurreneko gauza tenperatura neurtzea da. Gorputzaren tenperatura oso altu badago -ikus lehenago emandako normaltasunaren mugak-, itxura txarra edukiz gero, logura handia edo arnasteko zailtasuna, urgentzietako medikuari deitu beharko zaio. Sukarra eduki arren egoera orokorra ona bada, nahikoa izango da neurri sinple hauek hartzea: edan ur ugari, ez jarri arropa gehiegi, erreparatu tenperaturari eta ikusi sintomek zer-nolako eboluzioa duten. 

Hartu sukarra jaisteko balio duten botika horietako bat. Gure artean gehien erabiltzen direnak parazetamola -hainbat marka komertzial daude merkatuan, aukera izugarria dago, baina dosia 500-1.000 mg dira, zortzi ordutik behin- eta ibuprofenoa -dosia 600 mg-koa da, zortzi ordutik behin-. Adituek diotenez, 16 urtetik azpikoetan ez da komeni azido azetilsalizilikoa erabiltzea; izan ere, botika horren erabilera Reye-ren sindromearekin lotzen baita. Gaixotasun hori oso-oso arraroa da, baina ondorio larriak izan ditzake. Beraz, kontuz ibili.  

Aholkuak 

Gorritasuna, hotzikarak, izerdia, buruko edo muskuluetako mina... horiek guztiak sukarraren sintomak dira. Arrazoi ugari daude sukarra agertzeko, baina gehienetan birusek eragindako infekzioak izaten dira. 

Sukarrari aurre egiteko, antitermiko bat hartzea komeni da. Parazetamola eta ibuprofenoa erabiltzen dira gehien. 

Sukarrak 3 egun baino gehiago irauten badu, arrazoi jakinik gabe, edo infekzioak errazten dituen gaixotasun kronikoren bat izanez gero, joan medikuagana. 

Historial klinikoa egiteko, medikuak sintomei buruz galdetzen du, ea inguruan antzeko kasurik ba ote dagoen, animaliekin ibiltzen zaren, farmako berriren bat hartu duzun, duela gutxi kanpora joan zaren, berriki ospitaleratuta egon zaren edo aurreko asteetan proba medikoren bat edo beste egin ote dizuten. 

Medikuak adierazi gabe antibiotikoak dituzten botikak ez hartzeko aholkatzen da. 

Medikuak botika bat errezetatu badizu, agindutako denboran erabili behar da eta adierazitako orduetan, egun batzuk igaro ondoren hobeto sentitu arren. Tratamendua behar baino lehenago uztziz gero, gogoratu infekzioa berriz aktiba daitekeela eta egoera kliniko larriagoa sor daitekeela.
